
 

           Hydref 2019 
  

  

Ysgol 3-19 Garth Olwg yn agor    Gair gan y Prifathro
               

Ar ôl yr holl baratoi llynedd mae Ysgol 3-19 Garth Olwg bellach ar agor. Agorwyd Ysgol 

Garth Olwg yn swyddogol ar Fedi’r 16eg mewn seremoni urddasol. Roedd 

cynrychiolwyr y sir, disgyblion yr ysgol, llywodraethwyr a staff yn gynulleidfa wresog. 

Perfformiodd gôr yr ysgol isaf a chôr yr ysgolion canol ac uchaf a chafwyd detholiad 

hyfryd gan Elen Griffiths, Blwyddyn 10 ar y delyn.  Dadorchuddiwyd plac yn dynodi 

agoriad yr ysgol.  

Yn barod, mae’r ysgol yn profi buddion addysg 3 - 19 ac mae'n braf iawn gweld 

disgyblion o bob oedran yn rhyngweithio drwy nifer o weithgareddau 

gwahanol. Rydym yn edrych ymlaen yn fawr at y flwyddyn gyffrous sydd o'n blaenau, 

ac yn eich gwahodd fel rhieni a gofalwyr i ymuno gyda ni ar y daith anturus hon.  

Rydym yn barod am yr her, a diflino fydd yn ein hymdrechion i wireddu ein huchelgais 

i sicrhau fod Ysgol Garth Olwg yn destun edmygedd o fewn ein Sir, Consortiwm, 

Cymru a thu hwnt. 

 

 

 

 

 

 

 

 

 

 

 

 

 

 

 

 

 

 

 

 

Braint a phleser oedd bod yng nghynulleidfa 

cyngerdd agoriadol yr ysgol 3-19.  Roedd hi’n noson 

amrywiol o gorau i lefaru i ddawnsio gyda sglein ar 

bob perfformiad. Hoffai’r ysgol ddiolch i’r disgyblion, 

staff a’r rhieni am eu cefnogaeth a’u hymrwymiad i 

sicrhau fod y noson yn un llwyddiannus tu hwnt. 

 

 

 

 

 

 

Dyddiadau 

Hanner Tymor 
Dechrau Diwedd 

Ysgol yn dathlu canlyniadau Lefel A  

Dathlodd disgyblion yr ysgol ganlyniadau eu harholiadau Safon 

Uwch gyda rhai unigolion wedi sicrhau llwyddiant ysgubol. Mae’r 

canlyniadau eleni yn dangos llwyddiant yn y cymwysterau Safon 

Uwch a Galwedigaethol Lefel 3. Llwyddodd 95% o ddisgyblion i 

basio dau gymhwyster neu fwy, gyda 70% o’r graddau yn A* - C. 

Ymysg disgyblion yr ysgol a oedd wedi sicrhau’r graddau uchaf 

eleni roedd: Bethan Horscroft-Preest: 2A*, 1A, 1C. Jake Spencer: 

4A. Seren Lloyd-Ellis: 4A. Siân Jones: 2A, 2B. Laura Neak: 2A, 

2B. Seren Fowler: 2A, 2B. Elin Griffiths-Warner: 2A, 1B, 2C. 

Morgan Evans: 2A, 1B, 1C.  

Mae ein disgyblion wedi dechrau ar eu hastudiaethau mewn 

prifysgolion gwahanol ar ystod eang o gyrsiau gradd, gan gynnwys prifysgolion fel Exeter, Caerdydd, Manceinion 

a Southampton. Ymhlith y prifysgolion neu golegau eraill sydd wedi eu dewis gan ein disgyblion mae Abertawe, 

Aberystwyth a Reading. Dywedodd Mr Edwards: "Rydym yn 

falch iawn o lwyddiant ein myfyrwyr a braint oedd gweithio 

gyda nhw er mwyn eu cynorthwyo wrth gyflawni eu 

canlyniadau gwych. Mae cynifer ohonynt wedi gweithio mor 

galed ac maen nhw’n haeddu pob llwyddiant. Hoffwn ddiolch 

hefyd i’w rhieni, gwarchodwyr a theuluoedd, ynghyd â’n staff 

ymroddedig, am eu cefnogaeth a’u hymrwymiad i’r 

disgyblion. Rydym yn edrych ymlaen at ddilyn llwybrau ein 

myfyrwyr drwy’r brifysgol, gwaith neu addysg bellach, ac yn 

eu gyrfaoedd yn y dyfodol.” Dywedodd Rhuanedd Richards, 

Cadeirydd Corff y Llywodraethwyr: "Ar ran y Llywodraethwyr, 

hoffwn longyfarch ein myfyrwyr ar eu canlyniadau Safon 

Uwch a Galwedigaethol Lefel 3. Rydym yn falch iawn o’r hyn 

y maent wedi ei gyflawni. Diolch hefyd i’r staff am eu gwaith 

caled yn cefnogi ein pobl ifanc.” 

Disgyblion yn cael eu canmol ar berfformiad TGAU 

Mae’n disgyblion unwaith eto wedi cyflawni canlyniadau TGAU sy’n eu gosod ar lwybr o lwyddiant gydol 

oes.  Perfformiodd disgyblion Garth Olwg yn dda unwaith eto eleni. Mae’r disgyblion wedi cyrraedd eu potensial 

ac mae’r canlyniadau’n ganmoladwy iawn. Mae’r cyrhaeddiad uchel ymhlith carfan sylweddol o’n disgyblion yn 

adlewyrchu gwaith caled ac ymroddiad y disgyblion, staff, rhieni a gwarchodwyr.    Ymhlith ein myfyrwyr sydd 

wedi gwneud yn rhagorol eleni mae: Anwen Davies – 13A*. Brianne Jones – 10A*, 3A. Huw Griffiths – 9A*, 

4A.   Gruff Roberts – 9A*, 4A. Efan Fairclough – 9A*, 3A, 1B. Steffan West – 8A*, 5A. Mae'r ysgol yn ymfalchïo 

bod llawer o'r disgyblion ag Anghenion Dysgu 

Ychwanegol a’r disgyblion hynny wnaeth sefyll yr 

arholiadau o dan amodau anodd, hefyd wedi sicrhau 

canlyniadau clodwiw.  

Dywedodd Mr Edwards "Llongyfarchiadau mawr i'n 

disgyblion Blwyddyn 11 ar eu canlyniadau.  Mae hyn yn 

dyst i’r holl waith caled gan y disgyblion a’r staff, a 

hefyd cefnogaeth gadarn ein rhieni a’n gwarcheidwaid. 

Rydym wedi llwyddo i feithrin y sgiliau dwyieithog sydd 

eu hangen arnynt ar gyfer y dyfodol. Yr wyf yn edrych 

ymlaen at groesawu nifer ohonynt yn ôl i’r chweched 

dosbarth, ac rwy’n falch iawn ein bod ni’n gallu cynnig 

ystod eang o gyrsiau a chymwysterau amrywiol.”   

 



  

  

 

 

 

Taith yr Adran Gelf i Rydychen 

Cafodd ddisgyblion Celf a Ffotograffiaeth Blwyddyn 11 y 

cyfle i fynd ar daith i Rydychen i ymweld â’r Amgueddfa 

Pitt Rivers. Mae’r Amgueddfa wedi’i henwi ar ôl yr 

archeolegwr Augustus Pitt Rivers. Aethom o gwmpas yr 

amgueddfa yn casglu gwybodaeth ac arlunio’r arteffactau i 

adeiladu ein portffolio o waith ar gyfer TGAU. Mae tua 

500,000 o drysorau yn yr amgueddfa a chasglwyd pob un 

gan Pitt Rivers ei hun. Mae rhai darnau bron 2,000 mlwydd 

oed! Gwelwyd eitemau ac artiffactau fel mygydau, 

arfwisgoedd, offerynnau cerddorol, gwisgoedd, arfau, 

gemwaith a’r ‘shrunken heads’. Hefyd ar gyfer y disgyblion 

sy’n astudio ffotograffiaeth cafwyd taith gerdded o gwmpas 

y ddinas i ymweld â llefydd o ddiddordeb, fel y castell, hen 

garchar, ac adeilad ‘Camera Radcliffe’ a gafodd ei gynllunio 

gan James Gibbs. Cafodd pawb amser da a chasglwyd 

llwyth o luniau ar gyfer ein gwaith. 

 

 

Llangrannog 
 

Hapus, ofnus, nerfus, cyffro: dyma rai ansoddeiriau i ddisgrifio ein 

hamser gwych ar y daith.  Ar ôl gadael yr ysgol cyrhaeddon ni 

Langrannog yn barod am ginio enfawr blasus. Ein gweithgaredd 

cyntaf ni oedd sgio gyda nifer fawr o’r dosbarth yn cyrraedd copa’r 

llethr. Roedd y gwibgartio’n gyflym iawn ac yn wlyb iawn ond 

roedden ni wedi mwynhau yn fawr iawn. Roedd y rhan fwyaf ohonom 

ni wedi llwyddo i gerdded lawr y wal wrth abseilio. Y noson gyntaf 

aethon ni am dro lawr i draeth Llangrannog i wylio’r haul yn machlud. Wedi cerdded cawsom gyfle i chwarae 

gyda’n ffrindiau ar y traeth. Darganfyddwyd pysgod jeli ar y traeth! Ar ôl cyrraedd nôl, cawsom ein diddanu gan 

ddisgyblion y chweched wrth ddawnsio gwerin; roedd pawb yn chwyslyd ar ôl dawnsio. 

 

Yn y bore wedi llond bol o frecwast, aethon ni lawr y zip line. Roedden ni’n uchel iawn, wedyn cawsom ein 

gwlychu ar y cwrs antur wrth gropian drwy fwd a dŵr ar draws y cwrs. Roedd gan ambell berson lygaid da ar 

gyfer y saethyddiaeth. Cafwyd prynhawn llawn hwyl yn dringo ar y cwrs rhaffau uchel a’r wal ddringo cyn nofio i 

orffen y dydd. Cerddon ni lawr i’r traeth eto a chreu cestyll tywod y tro hyn. Dawnsion ni tan ein bod ni’n flinedig 

tu hwnt yn y disgo wrth wrando ar gerddoriaeth Gymraeg. Daeth y diwrnod olaf, ac roedd pawb yn drist ein bod 

yn mynd adref, ond cyn hynny fe fentron ni i neidio o’r tŵr mewn i’r bag. Gan 7 Clydach 1 

  



  

  

 

 

Prif Swyddogion cyntaf Garth Olwg 
 
 

Llongyfarchiadau enfawr i Ffion 

Thomas a Llew Jones am gael eu 

penodi fel Prif Swyddogion cyntaf 

Ysgol Garth Olwg. 

Dewiswyd pedwar dirprwy brif 

swyddog hefyd, sef Carys Davies, 

Osian Evans, Iestyn Davies a 

Shauna Langford-Hopkins. 

 

 

 

 

 

Eisteddfod y Cymoedd 
Ar y ugeinfed o Hydref, 

cystadlodd criw o ferched 

Blwyddyn 7 yn Eisteddfod y 

Cymoedd yng Nghaerffili. 

Roedd y merched yn edrych yn 

hynod o broffesiynol gyda’u 

gwisg ffansi a cholur deniadol. 

Maent wedi bod yn ymarfer ers 

dechrau’r tymor ac roedd y 

grwp wedi perfformio’n wych yn y 

gystadleuaeth. Dyma’r gystadleuaeth 

gyntaf i’r merched a daethon nhw’n ail! Tipyn o gamp wedi ond ychydig o wythnosau 

o ymarfer. Llongyfarchiadau!  

 

Yn cynrychioli’r ysgol hŷn roedd Ffion Fairclough o Flwyddyn 10 a gystadlodd yng 

nghystadleuaeth yr unawd sioe gerdd. Dyma’r tro cyntaf i Ffion berfformio unawd sioe 

gerdd yn unigol a gyda chymorth Rachel Stephens i gynhesu’r llais, perfformiodd Ffion 

yn hyderus ac yn wych yn y gystadleuaeth. Da iawn ti! 

 

Diwrnod Barddoniaeth Ysgol Ganol 
 

Ar Ddydd Gwener y 4ydd o Hydref dathlodd Ysgol Ganol Garth 

Olwg farddoniaeth trwy gyfres o weithgareddau hwyl. Ar ôl 

gemau drama gyda’r Ysgol Hŷn i dwymo, cafodd y disgyblion eu 

sbarduno i ysgrifennu cerddi trwy flasu siocled. Roedd e’n braf 

gweld y disgyblion yn arbrofi gydag ansoddeiriau a 

chymariaethau amrywiol. 

 

Nesaf, roedd y disgyblion wedi mapio syniadau am bethau maen 

nhw wir eisiau gweiddi amdanynt e.e. bwlio, plastig yn y môr a 

bwyta llysiau! Gyda’i gilydd, ysgrifenodd y disgyblion rap am y 

pethau hyn ac roedd hi’n hyfryd gweld 50 o ddisgyblion yn 

cyfrannu a pherfformio yn frwd. Diolch i bawb am gymryd rhan! “This is Garth Olwg and this is our truth!” 

 

 

 

 

 

  

Dilynwch ni ar Twitter:  
@garth_olwg | @TE_Prifathro | @GarthOlwg_Canol | @GarthOlwg_Hyn | 

@GarthOlwg_Isaf | @ADYGarthOlwg | @AddGorffGO | @mathgarth | @AdranHanesGO | 
@SaesnegGO @OlwgPontio @adranYGymraegGO | @DaearGO |   @DramaOlwg | 

@CelfyddydauGO | @IRhGarth |@GwyddGarth | @OlwgPontio 
 



  

  

 

 

Gweithgareddau’r Ysgol Isaf 
 

 

 

 

 

 

 

 

 

 

 

 

Gwnaeth disgyblion yr ysgol gyfan fwynhau ymweliad y Goron 

Driphlyg a Chwpan Pencampwriaeth y 6 gwlad â’r ysgol. 

 

 

 

 

 

Dyddiadau Diwrnodau HMS 

Dydd Mawrth 3ydd Medi 2019 

Dydd Gwener 27ain Medi 2019 

Dydd Llun 9fed Rhagfyr 2019 

Dydd Llun 24ain Chwefror 2020 

 Dydd Gwener 26ain Mehefin 2020 

Dydd Llun 20fed Gorffennaf 2020 

Diolch i Mr Gould a ddaeth i mewn i siarad am y pyllau 

glo gyda disgyblion Blwyddyn 3 a 4. Roedd y sgwrs yn 

hynod o ddiddorol a dysgodd y disgyblion lawer a fydd 

o fudd iddynt wrth barhau i astudio’r pyllau glo. 

Cafodd ddosbarthiadau’r Derbyn lawer o hwyl yn 

ymweld â “Role Play Lane” lle buon nhw’n dysgu am 

swyddi gwahanol.  

 

Yn ystod gwasanaethau’r ysgol isaf maent wedi trafod 

heriau dyslecsia, pobl enwog sydd yn ddyslecsig a sut i 

helpu eraill sydd yn gweld gwaith ysgol yn anodd. Daeth 

Matthew Boole, actor sydd yn ddyslecsig i drafod ei 

brofiadau gyda’r plant. 

 

Cafodd ddisgyblion Blynyddoedd 3 a 4 hwyl a 

sbri yn Amgueddfa Big Pit yn dysgu am hanes 
y pyllau glo ar ddiwedd hanner tymor prysur! 



  

  

 

 
Wythnos Ieithoedd 
 

Eleni, penderfynom ein bod eisiau dathlu’r holl ieithoedd sydd ar draws y byd gan gynnwys Cymraeg. Felly 

trefnodd y gyfadran ieithoedd wythnos ieithoedd. Bwriad yr wythnos oedd cynnig nifer o weithgareddau hwyl er 

mwyn dathlu ieithoedd a diwylliant gwledydd eraill. 

 

Dydd Llun 

Ddydd Llun, cawsom Bake Off cyntaf Ysgol Garth Olwg. Roedd 

disgyblion ar draws yr ysgol wedi pobi nifer o gacennau gwahanol. 

Roedd rhai wedi pobi cacennau traddodiadol o wledydd eraill megis 

cacen Bundt o’r Almaen. Roedd eraill wedi ffocysu ar sgiliau addurno a 

chawsom faneri, bwydydd traddodiadol a hyd yn oed globau’r byd. 

Roedd yr athrawon wedi ymuno mewn â’r hwyl gan gynnwys sffincs gan 

Miss Barrar a phyramid gan Miss Higgins.  

 

 

Dydd Mawrth 

 

Ddydd Mawrth, cawsom gyfle i ddathlu ein Cymreictod gyda diwrnod Shwmae Sumae. 

Roedd athrawon yr ysgol yn gwisgo bathodynnau gyda chwestiynau difyr megis “Pe byddech yn ennill y loteri, a 

fyddech yn parhau i ddod i'r ysgol?”. Roedd y cwestiynau hyn wedi sbarduno nifer o sgyrsiau diddorol, yn y 

Gymraeg wrth gwrs! Roedd rhai o ddisgyblion yr ysgol ganol wedi cael twmpath wedi’i arwain gan aelodau o’r 

Ysgol Hŷn. 

 

Dydd Mercher 

 

Ddydd Mercher, cawsom ddiwrnod gwisg ffansi ryngwladol. 

Braf oedd gweld disgyblion o 3 oed hyd at 18 oed yn ymuno 

mewn â’r hwyl. Yn yr Ysgol Isaf roedd nifer o ddisgyblion 

wedi defnyddio cymeriadau enwog Disney ar draws y byd fel 

sbardun gwisg ffansi. Yn yr ysgol ganol roedd disgyblion wedi 

cael eu hysbrydoli gan wisgoedd traddodiadol o Tsieina a 

Japan. Roedd hyd yn oed fflamingo’n crwydro’r coridorau! 

 

 

 

 



  

  

 

 

Dydd Iau 

 

Ddydd Iau, roeddem yn dathlu diwylliant Sbaeneg a Lladin 

America. Prif weithgaredd y dydd oedd clwb dawns Zumba 

yn ystod amser cinio i ddisgyblion yr ysgol ganol. Roedd 

nifer o ddisgyblion wedi cymryd rhan yn y dawnsio, wedi 

cael eu harwain gan Miss Jones o’r gyfadran celfyddydau 

mynegiannol. 

 

Dydd Gwener 

 

Ddydd Gwener, roeddem yn ffodus iawn i groesawu tair 

athrawes Mandarin i'r ysgol. Yn y bore, roeddent wedi gweithio gyda blwyddyn 8 cyn mynd ati i weithio gyda 

blynyddoedd 5 a 6 yn y prynhawn. Cafodd y disgyblion flas ar weithgareddau diwylliannol o Tsieina megis Tai 

Chi, torri papur a chaligraffi. 

Roedd wythnos ieithoedd gyntaf Ysgol Garth Olwg yn hynod lwyddiannus a braf oedd gweld y disgyblion yn 

mwynhau ieithoedd a diwylliant o wledydd eraill. Hoffa’r gyfadran ieithoedd ddiolch i’r disgyblion, staff a rhieni 

am eu hymrwymiad a’u cefnogaeth. Edrychwn ymlaen at yr wythnos ieithoedd yn 2020! 

 

Cwrdd Diolchgarwch 
Cafwyd Cwrdd Diolchgarwch hyfryd yng Nghapel Salem i ddiolch 

am y bwyd rydym yn ffodus o gael. Roedd y disgyblion yr Ysgol 

Isaf wedi canu’n hyfryd a darllenodd disgyblion yr Ysgol Ganol 

a’r Uchaf yn safonol. Diolch i bawb am eu haelioni gyda’u 

rhoddion i’r Banc Bwyd lleol ac i’r Parchedig Rosa Hunt am ein 

croesawu. 

 

 

 



  

  

 

 
Llwyddiannau Chwaraeon 
 
Llongyfarchiadau i Callum Nicholls, Blwyddyn 11 ar ei lwyddiant yn y byd criced. Dros 

yr haf enillodd Callum ei gap fel rhan o dîm criced Bunbury a De Orllewin Lloegr, gan 

ennill clod am lwyddo i ennill pob gêm yn y cystadlaethau. Braf nodi mai nid dyma 

lwyddiant cyntaf Callum yn y maes criced. Enillodd “Chwaraewr y flwyddyn dros 

Gymru” am y drydedd flwyddyn yn olynol. Bu’n rhan o dîm Academi Morgannwg a 

deithiodd i India eleni. 

 

 

 

 

 

 

 

 

 

 

 

 

 

 

 

  

 

 

 

 

 

 

 

 

 

 

 

 

 

 

 

 

 

 

 

 

 

Llongyfarchiadau i 

Ffion Biggs, 

Blwyddyn 9 am ennill 

ei gwregys du yn 

karate. 

 

Llongyfarchiadau i Ben 

Burnell a Daniel John 

a fu’n chwarae dros 

Gymru dan 18 yn Ne 

Affrica. 

 Llongyfarchiadau i 

Rhys Morgan, 

Blwyddyn 13 ar 

lwyddo i ddringo 

copa Kilimanaro yn 

Tanzania dros yr haf 

i godi arian i helpu 

pobl sy'n dioddef o 

Ffibrosis Codennog. 

 Da iawn i ferched Blwyddyn 8 a 9 a ddaeth 

yn 3ydd yng nghystadleuaeth Tenis Cymru. 

Llongyfarchiadau i dîm pêl-droed merched 

Blwyddyn 9 a 10 am ddod yn bencampwyr 
5 pob ochr De Cymru. 

Tri thîm pêl-rwyd Blwyddyn 7 a dau dîm Blwyddyn 8 wedi cael 

dechrau gwych i’r tymor. Mae mor braf gweld cymaint ohonoch yn 
cynrychioli’r ysgol. Daliwch ati! 

Da iawn i Lara 

Watts o Flwyddyn 

11 sydd wedi cael 

ei dewis i dîm pêl-

rwyd dan 17 oed y 

Dreigiau Celtaidd. 

Pob hwyl i ti! 

Da iawn i 

ferched 

Blwyddyn 5 a 6 

am ddod yn 

3ydd yn ei grŵp 

yng 

nghystadleuaeth 

ranbarthol pêl-

rwyd yr Urdd. 

 

 



  

  

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

Llongyfarchiadau mawr i Megan Bowen, 

Blwyddyn 10 am gael ei dewis i garfan Cymru 

dan 15 i wynebu’r Alban. Llwyddodd Cymru i 

drechu’r Alban 2-1. Da iawn ti Megan!  

 

Llongyfarchiadau i ferched Blwyddyn 8 a ddaeth yn 

fuddugol yng nghystadleuaeth 7 pob ochr pêl-droed De 

Cymru. Gwnaethant ennill 8 gêm ac ni lwyddodd un o beli’r 

gwrthwynebwyr i gyrraedd cefn rhwyd Garth Olwg! 

Llwyddodd y tîm i ennill y gystadleuaeth hon llynedd yn 
ogystal. 

Da iawn i’r bechgyn am 

redeg nerth eu traed yng 

nghystadleuaeth traws 

gwlad y sir. Roedd hi’n 

braf gweld cynrychiolaeth 

mor dda o’r ysgol. 

 Llongyfarchiadau mawr i fechgyn Blwyddyn 8 am ennill 

cystadleuaeth rygbi 10 bob ochr newydd a gafodd ei 

chynnal yn yr ysgol. Llwyddodd y bechgyn i ennill pob 

gêm! Diolch yn fawr i’r adran Addysg Gorfforol am drefnu 

cystadleuaeth hynod o lwyddiannus i ysgolion yn Ne 

Cymru. Edrychwn ymlaen at drefnu cystadlaethau tebyg 

yn y dyfodol. 

Perfformiad da gan dîm pêl-droed 

bechgyn Blwyddyn 8 a gyrhaeddodd 

y rownd gynderfynol yng 

nghystadleuaeth 7 pob ochr pêl-

droed De Cymru.  

 

Llongyfarchiadau 

enfawr i Summer 

Williams-Richards am 

gystadlu yng 

Nghalifornia mewn 

cystadleuaeth Karate! 

Llwyddodd Summer i 

ennill 2 fedal arian ac 

un efydd! Ymdrech 

wych Summer! Dal 
ati! 


